
PLKN 3.0 buktikan impak positif, enam
indikator utama pembangunan pelatih
meningkat

Kajian analisis keberkesanan Program Latihan Khidmat Negara (PLKN) 3.0 Siri 2/2026
menunjukkan program berkenaan memberi impak positif terhadap pembangunan pelatih
apabila kesemua enam indikator utama mencatat peningkatan selepas tamat latihan.

Kajian yang dilaksanakan Jabatan Latihan Khidmat Negara (JLKN) dengan kerjasama
Universiti Malaysia Sabah (UMS), Universiti Pertahanan Nasional Malaysia (UPNM) dan
Universiti Pendidikan Sultan Idris (UPSI) itu menilai aspek patriotisme dan kesetiaan,
perpaduan dan toleransi, disiplin dan transformasi diri, ketahanan mental dan
kesiapsiagaan, kompetensi ketenteraan serta kesukarelawanan.

Ketua Pengarah JLKN, Mejar Jeneral Datuk Marzuki bin Hj. Mokhtar berkata, secara
keseluruhan, skor purata keenam-enam indikator meningkat daripada 74.35 peratus
sebelum latihan kepada 87.44 peratus selepas latihan.

“Dapatan kajian ini membuktikan bahawa PLKN 3.0 bukan sekadar memberi pendedahan
kepada latihan ketenteraan asas, malah berperanan dalam membentuk pelatih yang lebih
berdisiplin, berdaya tahan, kompeten, patriotik serta mempunyai semangat perpaduan dan
kesukarelawanan bagi mengukuhkan peranan PLKN sebagai platform pembangunan
generasi muda yang menyeluruh,” katanya.

Beliau berkata demikian selepas menyaksikan Majlis Perbarisan Tamat Latihan PLKN 3.0

Siri 3/2026 yang berlangsung hari ini.

Katanya, peningkatan itu bersamaan 13.10 mata peratus, sekali gus menunjukkan
perubahan positif dalam diri pelatih selepas mengikuti program berkenaan.

Menurut beliau, kompetensi ketenteraan merekodkan peningkatan paling ketara, iaitu
daripada 56.92 peratus kepada 84.43 peratus, bersamaan peningkatan 27.51 mata
peratus.

Disiplin dan transformasi diri pula meningkat 15.24 mata peratus kepada 92.60 peratus,
manakala ketahanan mental dan kesiapsiagaan bertambah 11.86 mata peratus kepada
83.54 peratus.

Bagi indikator perpaduan dan toleransi, skor meningkat sebanyak 9.82 mata peratus
kepada 91.50 peratus, diikuti kesukarelawanan yang mencatat peningkatan 7.80 mata
peratus kepada 83.60 peratus.

Dalam pada itu, aspek patriotisme dan kesetiaan turut menunjukkan perkembangan
positif apabila meningkat 6.35 mata peratus kepada 88.98 peratus.

Bagi siri berkenaan, seramai 795 pelatih berjaya menamatkan latihan yang bermula pada
11 Julai lalu dan dilaksanakan secara serentak di tiga Cawangan Latihan Khidmat Negara
(CLKN).

Daripada jumlah itu, 106 pelatih wanita menjalani latihan di Kem CLKN 504, Perlis,
manakala 442 pelatih lelaki mengikuti latihan di Kem CLKN 505, Pekan, Pahang dan 247
pelatih wanita di Kem CLKN 515, Kuala Lumpur.

Dalam majlis yang berlangsung secara berasingan di ketiga-tiga kem, tiga pelatih terbaik
turut menerima Anugerah Wira Muda Ulung sebagai pengiktirafan terhadap pencapaian
cemerlang sepanjang tempoh latihan.

Bagi Kem CLKN 504, Perlis, anugerah pelatih wanita terbaik diberikan kepada Wira Muda
An'nur Najiha binti Muhammad Shahidan dari Ipoh, Perak.

Anugerah pelatih lelaki terbaik Kem CLKN 505, Pekan, Pahang pula diterima Wira Muda
Muhammad Firdaus bin Muhammad Said dari Kuantan, Pahang.

Sementara itu, bagi Kem CLKN 315, Kuala Lumpur, anugerah berkenaan disampaikan
kepada Wira Muda Wanita, Cheyenne Alessandra Michael dari Kuala Lumpur.

Pada majlis sama, Sijil Tamat Latihan turut disampaikan kepada kesemua 795 Wira Muda
yang berjaya menamatkan latihan di ketiga-tiga kem.

Pelatih yang menamatkan latihan pada peringkat ini secara rasmi diiktiraf sebagai
anggota Angkatan Khidmat Negara (AKN).

JLKN dan Kementerian Pertahanan Malaysia (MINDEF) turut merakamkan ucapan tahniah
kepada semua pelatih PLKN 3.0 Siri 3/2026 atas kejayaan menamatkan latihan dengan
cemerlang.

